
				ఈ పుట అచ్చుదిద్దబడ్డది

"హితవానరానీక మీఋష్యమూక - మతిలోక మీగిరి నర్థితో మున్ను

శరణాగతుం డయి చనుదెంచుటయును - గరుణ సుగ్రీవునిఁ గాన్పించుకొంటి;

నాసన్నరవికిరణాసక్తకమల - భాసురోదరము పంపాసరోవరము;

ఇదె చూచితే యొప్పు నీపుణ్యసరసి - మృదులతీరంబున మెలఁత నిన్బాసి,

బహుదుఃఖములఁ బొందఁ బవమానసుతుఁడు - మహితపుణ్యాత్ముండు మము వచ్చి కాంచి

హృదయపద్మమునకు నింపు పుట్టించి - మదిరాక్షి! కాన్పించె మర్కటేశ్వరుని

ఒదవుకాననముల నొప్పుచునున్న - దదె! శబర్యాశ్రమ మజ్జాయతాక్షి!

యలిగి యిక్కడ మహాహవకేలి వాలి - బలశాలియైన కబంధుఁ జంపితిని;

నినుఁ జెఱఁగొనిపోవునీచు రావణునిఁ - గనుఁగొని పోనీక కడిమిమైఁ దాఁకి8390

మిన్న కయ్యసురుతో మెఱసి పోరాడి - యున్నతాయువు జటాయువు గూలె నిచట;

నదె యాజనస్థాన మర్జాయతాక్షి! - పొదలువనంబులఁ బొలుపొందెఁ జాల;

నదె శూర్పణఖ నుగ్రుఁడై ముక్కుఁజెవులు - కుదియఁగ సౌమిత్రి కోసినతావు;

అదె చూడు ఖరదూషణాదిరాక్షసులు - మదమునఁ జనుదెంచి మడిసి రిచ్చోట;

నీయెడ నన్నొగి నెలయించుచుండె - మాయామృగాకృతి మారీచుఁ డేచి

మదిరాక్షి! యిక్కడ మఱి వాఁడు మడిసె - నిదె పంచవటిఁ జూడు మిదె పర్ణశాల;

పటుమాయ నిక్కడఁ బఙ్క్తికంధరుఁడు - కుటిలుఁడై మ్రుచ్చిలి కొనిపోయె నిన్ను;

నదె సుతీక్ష్ణాశ్రమ మాశ్రమరత్న - మదె యగస్త్యాశ్రమం బబ్జాయతాక్షి

యదె శరభంగుని యావాస మింతి - యదె యత్రిమౌని పుణ్యాశ్రమభూమి;

అదె నీకు ననసూయ యంగరాగములు - హృదయరాగముతోడ నిచ్చిన చోటు;
8400

అదె చిత్రకూటాద్రి యక్కడ నన్నుఁ - బదిలుఁడై భరతుండు ప్రార్థించి చనియె;

విమలకాననముల విలసిల్లుచున్న - యమున యల్లదె కంటె యనతిదూరమున;

ముదమొప్ప బహుదివ్యమునులు సేవింప - నదె చూచితే గంగ నమలతరంగ?

ఒదవినకొలఁకులు నుద్యానములను - నదె శృంగిబేర మొప్పారుచున్నదియు;

నదె గుహుం డేతెంచి యర్థితో మమ్ము - గదిసి కాంచినయట్టికమనీయభూమి;

నదె సరయూనది యధికయూపముల - బొదిగొన్న తటములఁ బొదలుచున్నదియు;

నదె యయోధ్యాపుర మబ్జాక్షి మ్రొక్కు - మది కానవచ్చె నాయతపుణ్యరాశి;"

అని భూమిజకు రాముఁ డర్థితోఁ జూప - ఘనమైనవేడ్కలఁ గపులు రాక్షసులు

బహురత్నకాంచనప్రాసాదతతుల - బహుతోరణంబుల బహుపతాకలను

బహువారణంబుల బహుతురంగముల - బహురథోత్కరములఁ బ్రణుతింప నెందు
8410

నమితవైభవముల నతులమై మెఱయ - నమరావతియుఁ బోలె నమరు నప్పురము

నినిచినవేడ్కల నెఱ నిక్కినిక్కి - గనుఁగొనఁ దొడఁగిరి కడఁకతో నంతఁ

బదునాలుగవయేడు పరిపూర్ణమైన - వదల కప్డు శుభకృద్వత్సరమందు

